
რეზონანსი 
"ძველებისა" და "ახლების" დაპირისპირება "ოცნებაში"  - "ფოფხაძე იყო საბაბი იმისათვის, რომ საბოლოოდ გაირკვეს, ვინ დომინირებს" (რეზონანსი) 
ავტ.: ეკატერინე ბასილაია

გამოცემა წერს, რომ "ქართული ოცნებიდან" გედევან ფოფხაძის დემარშით წასვლის გამო მმართველ პარტიაში დაწყებული დაპირისპირება ახალ ეტაპზე გადადის. ერთ მხარეს არიან ფოფხაძის თანამოაზრეები და მისი გუნდში დარჩენის შემხვეწებლები, მეორე მხარეს კი ე.წ. ახალი სახეები, რომლებმაც ფოფხაძე "თანაგუნდელების შეურაცხყოფაში" დაადანაშაულეს. უფრო მეტიც, პარლამენტის თავმჯდომარემ გუნდიდან წასულ თანამებრძოლს რელიგიური გრძნობების მანიპულაციაშიც დასდო ბრალი.

„რეზონანსის“ ცნობით, "ოცნების" კულუარებში გააქტიურდა საუბარი იმაზე, რომ მმართველი პარტიის ახალი სახეების დირექტივები ძველი სახეებისთვის ძალიან გამაღიზიანებელი გახდა, ფოფხაძის სკანდალმა კი გუნდის ეს შიდა დაპირისპირება გარეთ გამოიტანა. საჯაროდ შიდა დაპირისპირებასა და ერთი მცირე ჯგუფის მიერ ყველაფრის მართვაზე საუბარი კი მხოლოდ "ოცნების" ერთმა დეპუტატმა, შოთა შალელაშვილმა გაბედა. მისი თქმით, რამდენიმე ლიდერი მართავს პარლამენტს და რატომღაც გადაწყვეტილებები მიიღება ერთპიროვნულად, ამიტომაც არის განაწყენება. გედევან ფოფხაძის სკანდალი კი იყო დაგროვილი უკმაყოფილების გამომზეურება.
გედევან ფოფხაძის სკანდალურ განცხადებებს პარლამენტის თავმჯდომარე გამოეხმაურა და დეპუტატი რელიგიურ სპეკულაციასა და თანაგუნდელებისთვის შეურაცხყოფის მიყენებაში დაადანაშაულა. ირაკლი კობახიძემ ხაზი გაუსვა, რომ გუნდი შეკრულია და მცირე ინცინდენტები პრობლემას ვერ შექმნის. 
"თანაგუნდელების შეურაცხყოფაში" დაადანაშაულეს ფოფხაძე მამუკა მდინარაძემ და დავით მათიკაშვილმაც.

საპასუხოდ ფოფხაძემ თქვა, რომ ირაკლი კობახიძეს უნდა, ყველაფერი გაამარტივოს, გედევან ფოფხაძე ცუდი ადამიანი გამოვიდეს და პროცესი ამით დამთავრდეს, თუმცა, მისი განცხადებით, პრობლემა გაცილებით სერიოზულია. 
სტატიაში ნათქვამია, რომ ამ დაპირისპირების ფონზე პრემიერ-მინისტრი იმედს არ კარგავს, რომ ფოფხაძე გადაიფიქრებს და საპარლამენტო უმრავლესობას არ დატოვებს.

როგორც გიორგი კვირიკაშვილი აცხადებს, ის შეხვდა ფოფხაძეს და სთხოვა, უმრავლესობა არ დაეტოვებინა. ამასთან, მისი თქმით, პარლამენტში აზრთა სხვადასხვაობა დემოკრატიის მაჩვენებელია და უმრავლესობის ერთ ხმაზე ყოფნა არასასურველიც კია.

პოლიტოლოგ გია ხუხაშვილის შეფასებით, ძალიან სასაცილო და ტრაგიკომიკური თემაა, როდესაც თურმე ნინია კაკაბაძე უფრო დიდი პრობლემა ჰგონია "ქართულ ოცნებას", ვიდრე მურუსიძე და "ადეიშვილის ხელის ბიჭები", რომელნიც პარლამენტსა და სასამართლოში გვერდით უსხედან.

ხუხაშვილის განცხადებით, დაპირისპირებას პარტიის დაშლა არ მოჰყვება, თუმცა, ახლა მიდის გადანაწილება „ვის უფრო დიდი ბოსტანი ექნება“. რესპონდენტი დაპირისპირების გამწვავებას საპრეზიდენტო არჩევნებსაც უკავშირებს, რადგან გუნდში არსებულ ძალებს საკუთარი ფავორიტების წინ წამოწევა სურთ. 
„მე ვფიქრობ, რომ ფოფხაძეში არ არის საქმე, ფოფხაძე გახდა კატალიზატორი იმ პრობლემებისა, რაც "ქართულ ოცნებაში" არის ე.წ. ძველებსა და ახლებს შორის. ეს არ არის იდეოლოგიური ომი და მიზეზიც არ არის ის, რის გარშემოც ეს ატყდა. ფოფხაძე იყო საბაბი იმისათვის, რომ საბოლოოდ გაირკვეს, ვინ დომინირებს. "ოცნებაში" არიან ე.წ. ძველები და ასევე ახლები, მცირერიცხოვანი ჯგუფი, მაგრამ საკმაოდ ამბიციურები, კობახიძის მეთაურობით, რომლებსაც, ფაქტობრივად, ლაჯებში აქვთ ამოდებული მთელი პარლამენტი და პრეტენზია აქვთ, ყველა გადაწყვეტილება თვითონ მიიღონ მაშინ, როდესაც ამის არც კომპეტენცია აქვთ და არც გამოცდილება. უბრალოდ, ამბიცია აქვთ, მართონ ყველაფერი.

ბუნებრივია, ამას ადრე თუ გვიან მოჰყვებოდა წინააღმდეგობა, რასაც ვხედავთ დღეს ჩვენ, რომ ვიღაცებს გადამწიფებული თინეიჯერების ბოგინი არ მოსწონთ. ფოფხაძის თემა კი იმისთვის იქნა გამოყენებული, საბოლოოდ გაირკვეს, რა ხდება გუნდში - ამ ახალგაზრდა უმწიფარებმა უნდა მართონ ყველაფერი თუ სხვასაც ეთქმის რამე, მთელი ისტორია ესაა“, - აცხადებს ხუხაშვილი. 
არის თუ არა "ქართულ ოცნებაში" სერიოზული განხეთქილება? (რეზონანსი) 

ავტ.: გვანცა წულაია

არის თუ არა "ქართულ ოცნებაში" სერიოზული განხეთქილება? - ამ კითხვით "რეზონანსმა" საზოგადოების წარმომადგენლებს მიმართა.

სერგო ვარდოსანიძე: ჩემი დაკვირვებით, მმართველი პარტია, როგორც ერთიანი, მონოლითური, ორგანიზებული და იდეური გუნდი, არასოდეს არ ყოფილა. ბუნებრივია, ეს გავლენას ახდენდა და მომავალშიც მოახდენს. ალბათ შეიძლება, რომ დეპუტატების გარკვეულმა ნაწილმა გუნდი დატოვოს, თუმცა ეს გადამწყვეტ როლს ვერ შუასრულებს.

 ირმა სოხაძე: განხეთქილება ალბათ არსებობს, რადგან ამის რაღაც სიმპტომები არის. პაპუაშვილმა რაღაცები თქვა და მგონი, დიდი ჭკუა და გამჭრიახობა არ სჭირდება იმის გაგებას, რომ ყველაფერი ძალიან მშვიდად არ მიმდინარეობს. ითქვა, რომ ვიღაცები თურმე მთლიანობასა და იდილიას არღვევენ, ალბათ ასეცაა.

თაკო ჩარკვიანი: "ქართულ ოცნებას", დღევანდელი მონაცემით, არანაირი ღირებულება არ გააჩნია.

კიდევ ერთხელ ვამბობ, რომ კაკაბაძის პერსონა არ მაინტერესებს, უმრავლესობის ქმედებაა საინტერესო. აქ საინტერესო იყო უმრავლესობის მხრიდან ამ პერსონის ლანძღვა, მერე გაყვანა და შემდეგ ბოდიშის მოხდა. ღირებულებების არმქონე ადამიანები რაც უფრო მალე დაიშლებიან, საქართველოსთვის უკეთესი იქნება. ასეთი გუნდი ქვეყანას კარგს ვერაფერს მოუტონს.
რეზო მიშველაძე: პირადი ინტერესები ხშირად იძენს იმ მიმართულებას, რასაც ჰქვია შეუთავსებლობა სახელმწიფოს ინტერესებთან. ამიტომ ყოველთვის იქნება თითოოროლა განაწყენებული ადამიანი, ვინც ან თავისი მიზნები ვერ განახორციელა, ან ნაწყენია იმაზე, რომ უფრო დიდი თანამდებობის მანტია არ მოასხეს ბეჭებზე, ვიდრე თვითონ ელოდა.

ეს საშიში არ არის. ვერ დამისახელებთ პარტიას, სადაც განხეთქილება არ ყოფილიყო, მით უმეტეს მოახლოებული არჩევნების ვითარებაში. რაც შეეხება "ქართული ოცნებიდან" რამდენიმე დეპუტატის წასვლას, დამერწმუნეთ, ამით ქვეყანა არ იქცევა და შეიძლება ზოგიერთ შემთხვევაში უკეთესიც იყოს მმართველი პარტიისთვის.

"რუსეთზე შეტევამ რისკი, შესაძლოა, საქართველოს მიმართულებითაც გაზარდოს" - გია ხუხაშვილი მიიჩნევს, რომ მოსკოვი უკან დახევას არ აპირებს (რეზონანსი) 

ავტ.: თიკო ოსმანოვა

ინტერვიუ გია ხუხაშვილთან 

გია ხუხაშვილი „რეზონანსთან“ ინტერვიუში ბოლო დროის აქტუალურ თემებზე საუბრობს და რასისტულ ნიადაგზე მომხდარ დაპირისპირებას არასისტემურს უწოდებს. მისი განმარტებით, ცალკეული ფაქტი მოხდა, მსგავსი შემთხვევები სხვა ქვეყნებშიც ფიქსირდება და მნიშვნელოვანია, რომ მომხდარზე დროული და ადეკვატური რეაგირება იყოს, რათა მასშტაბური და არასასურველი მოვლენები არ მივიღოთ. 
ხუხაშვილი პატრიარქის ეპისტოლესაც განიხილავს. მისი აზრით, დემოგრაფიულ საკითხებზე ეკლესიის წუხილი და აბორტის აკრძალვის მოთხოვნა გასაგებია, თუმცა, ხელისუფლებამ საკითხი კომპლექსურად უნდა განიხილოს და გადაწყვეტილება მხოლოდ ეკლესიის მოთხოვნის საფუძველზე არ მიიღოს. 
რესპონდენტი ინტერვიუში შრომითი უსაფრთხოების საკითხებსაც ეხმაურება და ფიქრობს, რომ კანონმდებლობის მისაღებად ხელისუფლებას 6 წელი არ უნდა დასჭირვებოდა. მისი აზრით, „ურემი რომ გადაბრუნდება, მერე იწყებენ ისტერიკას, ერთ ამბავს ატეხენ, მერე დაავიწყდებათ და ასე გადის დრო“. 

გია ხუხაშვილი აშშ-ს მხრიდან რუსეთისთვის დაწესებულ სანქციებსაც მიმოიხილავს. ამბობს, რომ სანქციებს ეფექტი აქვს და ის რუსეთის სამხედრო თუ ეკონომიკურ პოტენციალს, გარკვეულწილად ამცირებს, თუმცა, ასევე ზრდის რუსეთის აგრესიასაც, რის გამოც, საფრთხე საქართველოსაც ემუქრება. 
21-ე საუკუნის მეკობრეობა  - "რუსეთი დანახარჯის გარეშე ეფექტიანად ახდენს ჩვენს პოლიტიკურ დღის წესრიგზე ზეგავლენას და იქეთ გვახდევინებს ფულს გამოსასყიდის სახით" (რეზონანსი) 

ავტ.: თიკო ოსმანოვა

გამოცემა წერს, რომ საოკუპაციო ზოლებიდან მოსახლეობის გატაცებამ მასობრივი ხასიათი მიიღო - თითქმის ყოველდღიურად "საზღვრის უკანონო გადაკვეთის" ბრალდებით ადამიანებს იტაცებენ. ამას დაერთო ოკუპირებულ რეგიონში მორიგი წვრთნა, რასაც პოლიტოლოგები რუსეთის ძალის დემონსტრირებად მიიჩნევენ.

პოლიტოლოგ გია ხუხაშვილის აზრით, ეს მოცემულობაა, რომელშიც ვცხოვრობთ.
"არა მგონია, ეს პოლიტიკის ნაწილი იყოს. ეს არის ის მოცემულობა, რომელშიც ვცხოვრობთ. ასეთი ფაქტები ზოგჯერ მოიმატებს, ზოგჯერ დაიკლებს, ზოგი ტრაგიკულად მთავრდება, ზოგჯერ გამოსავალი იძებნება. არა მგონია, რომ ეს სისტემური რუსული პოლიტიკის ნაწილი იყოს.

დასავლეთსა და რუსეთს შორის სერიოზული ესკალაცია მიმდინარეობს. ამ ფონზე რუსეთი თავისი აქტივების ინვენტარიზაციას იწყებს, ერთ-ერთ აქტივად კი მოიაზრება სამხრეთ ოსეთი და აფხაზეთი.

რუსეთს როცა უტევენ, უფრო აგრესიული ხდება და ამ დარტყმის პირობებში რაღაც გარკვეული რისკი, შესაძლოა, საქართველოს მიმართულებითაც გაიზარდოს, რასაც ჩვენ ძალიან დიდი ყურადღებით უნდა ვადევნოთ თვალი", - აცხადებს ხუხაშვილი. 
ექსპერტი ამირან სალუქვაძე კი მიიჩნევს, რომ ადამიანების გატაცება ეს რუსეთის სასაუბრო ენაა და ამ გზით ოკუპანტი ქვეყანა მინიმალური დანახარჯით ახერხებს ჩვენს პოლიტიკურ დღის წესრიგზე გავლენის მოხდენას. 
 „ოკუპირებულ ზონაში 21-ე საუკუნის მეკობრეობაა საოკუპაციო ძალის პასუხისმგებლობის ქვეშ. მსოფლიოს სწორად უნდა მივაწოდოთ ინფორმაცია, ჩვენ კი ერთმანეთს ვებრძვით“, - აცხადებს სალუქვაძე და დასძენს, რომ სამხედრო წვრთნები გასაკვირი არ არის - „ჩვენს არმიაში აგვისტოს ომის შემდეგ (მანამდეც) ინტენსიური სწავლება არ მიმდინარეობს და სხვისი გვიკვირს. ასეთი ინტენსიური სწავლებით, პლუს გადაიარაღებით, რუსეთი დღეს საშიშ ძალად იქცა. არმია, რომელიც მუდმივი წვრთნის რეჟიმში არ ცხოვრობს, მკვდარი ორგანიზმია. რაღა ძალის დემონსტრირებაზეა საუბარი რუსეთის ლიდერის საპარლამენტო გამოსვლის შემდეგ, რომელიც სამხედრო მუქარით იყო გაჯერებული?!“. 
მილიონობით ჯარიმის ჩამოწერა ინვესტიციების სანაცვლოდ  - ნავთობკომპანიები და სახელმწიფო გარიგების გზას დაადგნენ (რეზონანსი) 

ავტ.: მარი ჩიტაია

სტატიის თანახმად, კონკურენციის სააგენტოს მხრიდან ნავთობიმპორტიორთა საქმის ხელახალი შესწავლა ბადებს ეჭვს, რომ მხარეები გარკვეულ შეთანხმებაზე წავიდნენ. ჯერჯერობით ამაზე ღიად არავინ საუბრობს, თუმცა კულუარული ინფორმაციით, დაწესებული ჯარიმები მინიმუმამდე შემცირდება ან სულაც ჩამოიწერება, რის სანაცვლოდაც კომპანიებს გარკვეული ინვესტიციების განხორციელებას მოსთხოვენ.

"ბიზნეს-რეზონანსის" წყაროს ინფორმაციით, შესაძლო გარიგების არსი სწორედ კომპანიების მხრიდან კაპიტალის დაბანდებას უკავშირდება. მას შემდეგ, რაც მსხვილი იმპორტიორები კარტელური შეთანხმების გამო დააჯარიმეს, ისინი ვერ ახორციელებენ კაპიტალდაბანდებას იმ მოტივით, რომ საკმაოდ დიდი ჯარიმა აქვთ გადასახდელი. 
ნავთობპროდუქტების ბაზრის მკვლევარი, ანალიტიკოსი ბექა კემულარია მიიჩნევს, რომ იმპორტიორებისთვის დაწესებული ჯარიმა სამართლიანია და საქმის ხელახალი შესწავლა გარკვეულ გარიგებას უკავშირდება, რაც საბოლოოდ ბიუჯეტს დააზარალებს, ხოლო კომპანიებს კვლავ ხელფეხს გაუხსნის. კემულარია ფიქრობს, რომ სწორედ  ნავთობკომპანიებთან გარიგების გამო შეიცვალა კონკურენციის სააგენტოს ხელმძღვანელი და ახლა მიზანმიმართულად ცდილობენ ახალი წესების დადგენას. იგი აქვე დასძენს, რომ გარიგების შედეგაც ცალკეული ჩინოვნიკები ნახულობენ სარგებელს. 

დაჯარიმებულ კომპანიებთან კომპრომისზე წასვლას გაუმართლებლად მიიჩნევს პაატა ბაირახტარიც. მისი განცხადებით, ჯარიმა დამსახურებული იყო და ამ საკითხზე კომპანიებმა სასამართლო დავაც წააგეს, შესაბამისად პირობები არ უნდა შეიცვალოს.  – „რაც შეეხება ინვესტიციების განხორცილების შესახებ ვარაუდს, გასათვალისწინებელია, რომ კაპიტალდაბანდება არ არის ქველმოქმედება. იგი კარგია ქვეყნის ეკონომიკისთვის, მაგრამ პირველ რიგში - ინვესტორებისთვის. მადლიერებით ნურავის შევხედავთ იმის გამო, რომ ინვესტიცია განახორციელა. ასე არ დგას საკითხი.

მიუხედავად ამისა, არ გამოვრიცხავ, მართლაც შედგეს გარიგება. რა ტიპის მორიგებაზე წავლენ არ ვიცი, მაგრამ როგორიც უნდა იყოს იგი, მიდგომა აშკარად მცდარია", - აცხადებს ბაირახტარი.

წავა თუ არა სახელმწიფო დათმობაზე, ჯერჯერობით უცნობია, თუმცა, როგორც ტრანსპორტის სფეროს მკვლევარი ჯაბა თარიმანაშვილი განმარტავს, რა სახის გარიგებაც უნდა შედგეს, ის უნდა იყოს სახელმწიფო პოლიტიკიდან გამომდინარე და არა ჩრდილოვანი ეფექტის მქონე, რაც ქვეყანას დააზარალებს.
"ინვესტიციები შემოდის, მაგრამ ხალხი გარბის როგორც უბედურების ზონიდან" - საქართველოში ინვესტიციები ფინანსურ პირამიდას წააგავს (რეზონანსი) 

ავტ.: მარი ჩიტაია
სტატიის თანახმად, ცენტრსა და რეგიონებს შორის საინვესტიციო რესურსი არათანაბრად ნაწილდება. სხვაობა იმდენად დიდია, რომ რეგიონებამდე კაპიტალდაბანდების მხოლოდ 20% აღწევს, დანარჩენი 80% კი დედაქალაქზე მოდის. შედეგად რეგიონებში დასაქმების დაბალი დონეა, რის გამოც სამუშაო ძალის ძირითადი ნაწილი ტოვებს იქაურობას, შესაბამისად, ადგილზე თითქმის არაფერი იწარმოება.

გამოცემის ცნობით, რეგიონებიდან ერთ-ერთი ყველაზე ცუდი მდგომარეობა კახეთშია, სადაც, წესით, სამუშაო კადრების დეფიციტი არ უნდა იყოს. მიუხედავად ამისა, იქ ინვესტიციები მუდმივად მცირდება. მაგალითად, 2015 წელს კახეთში 16 მლნ დოლარის ინვესტიცია განხორციელდა, მომდევნო 2016 წელს 5,2 მლნ დოლარი შეადგინა, ხოლო 2017 წელს 4,8 მლნ დოლარამდე შემცირდა. ინვესტიციების მოცულობა სხვა რეგიონებში მეტ-ნაკლებად მატულობს, თუმცა ფაქტია, რომ რესურსი დედაქალაქსა და რეგიონებს შორის არათანაბრად ნაწილდება.

სპეციალისტების შეფასებით, ერთადერთი გამოსავალია გარკვეული ცვლილებების გატარება კანონმდებლობაში, რათა ინვესტიციების დისბალანსი გამოსწორდეს. წინააღმდეგ შემთხვევაში, რეგიონები იცლება და სულ უფრო მეტი სამუშაო ძალა იყრის თავს თბილისში, რაც ქვეყანას უქმნის სერიოზულ ზიანს.
ექსპერტი ეკონომიკურ საკითხებში სოსო სიმონიშვილი საქართველოს ხელისუფლების ეკონომიკურ პოლიტიკას სრულებით ეწინააღმდეგება, რადგან მიაჩნია, რომ უცხოური ინვესტიციებიდან ქვეყნის მოსახლეობა, განსაკუთრებით რეგიონი, სარგებელს რეალურად ვერ იღებს. მისი თქმით, ინვესტიციები შემოდის, მაგრამ ქვეყანა ხალხისგან იცლება, ხელისუფლება კი გამოსავალზე არ ფიქრობს. 
„ქვეყანას დამატებითი ფინანსური რესურსი სჭირდება. წარმოების განვითარებაზე ვსაუბრობთ, მაგრამ ამისთვის საჭირო კაპიტალი ვერ მოიძებნა ქვეყანაში. სახელმწიფოს ყოველთვის შეუძლია, თვითონ ისესხოს ფული, ძალიან იაფადაც და იგი რეალური სექტორის განვითარებისკენ მიმართოს; ანუ სახელმწიფომ უნდა აიღოს უცხოური კრედიტები და ქვეყნის შიგნით წარმოება თვითონვე დააფინანსოს.

ახლა ინვესტიციები საქართველოში ფინანსურ პირამიდას წააგავს. სარგებელს ვერ ვიღებთ აქედან, განსაკუთრებით თუ საქმე უცხოურ კაპიტალს ეხება. მისი ეფექტი ადგილობრივი მოსახლეობისთვის ნამდვილად უარყოფითია, აქედან ქვეყანა მხოლოდ მინუსში რჩება. ხელისუფლების ინტერესი სახელმწიფოსა და ხალხის ინტერესს უპირისპირდება: ხეირობს ბიუჯეტი, მთავრობა, მაგრამ ქვეყანა ზარალდება“, - აცხადებს სიმონიშვილი და დასძენს, რომ ამ პრობლემის მოგვარება კანონმდებლობაში გატარებული ცვლილებებითაა შესაძლებელი, თუმცა, საამისოდ კეთილ ნებას არავინ იჩენს. 

აკადემიკოს ავთო სილაგაძის შეფასებით, ხელისუფლებამ პრობლემის აღმოსაფხვრელად მაქსიმალურად უნდა გაანაწილოს რესურსები ცენტრსა და რეგიონებს შორის. რაიონებში წარმოების განვითარების გარეშე პრობლემა მინიმალურ დონეზეც ვერ მოგვარდება.

"პირამიდული ბიზნესი უნდა გახდეს სისხლის სამართლის დანაშაული!" (რეზონანსი) 

ავტ.: ნათია ლომიძე

გამოცემის ცნობით, ფინანსური პირამიდის მსგავსი ორგანიზაციების რეგულირება ეროვნულმა ბანკმა 2018 წლის მარტიდან შემოიღო. თუკი ორგანიზაცია 20-ზე მეტი ფიზიკური პირისგან მიიზიდავს ფულად სახსრებს, იგი ვალდებულია, დარეგისტრირდეს ეროვნულ ბანკში. ჟურნალისტის აზრით, ამ რეგულაციამ, წესით, უნდა იმუშაოს, თუმცა ჯერ მხოლოდ ერთი თვე გავიდა და შედეგზე საუბარი ნაადრევია.  მიუხედავად რეგულაციისა, ორგანიზაცია "საზოგადოება და ბანკების" ხელმძღვანელი გიორგი კეპულაძე მომხრეა, რომ ფინანსური პირამიდების ორგანიზება უნდა გახდეს სისხლის სამართლის დანაშაული.

სხვაგვარი მიდგომა აქვს საკითხისადმი „ახლგაზრდა ფინანსისტთა და ბიზნესმენთა ასოციაციის“ ვიცე-პრეზიდენტ ზურაბ კუკულაძეს.  მისი განმატებით, ჯერჯერობით არც კია ცნობილი ფინანსური პირამიდის ზუსტი დეფინიცია. შესაბამისად, კანონმდებლობით რაც არ არის განმარტებული, იმას როგორ და რა ფორმით უნდა ებრძოლო, ძნელი წარმოსადგენია.
მიწისქვეშა ავტოსადგომების უმეტესობა სახიფათოა (რეზონანსი)  

ავტ.: მარი ჩიტაია

გამოცემის ცნობით, საცხოვრებელი კორპუსებისა და საზოგადოებრივი დაწესებულებების მიწისქვეშა ავტოფარეხების უმეტესობა სახიფათოა. როგორც სპეციალისტები აღნიშნავენ, თანამედროვე მიწისქვეშა პარკინგებში არ მუშაობს სახანძრო უსაფრთხოების სისტემა, რაც მოქალაქეებს სერიოზულ საფრთხეში აგდებს. საცხოვრებელი შენობების შემთხვევაში კი ბევრია ავტოფარეხების თვითნებურად გადაკეთების ფაქტი, რაც შენობის კონსტრუქციის მხრივ პრობლემას წარმოშობს.

ექსპერტები კომპანიებსა და მოსახლეობას მშენებლობისა და უსაფრთხოების სტანდარტების დაცვისაკენ მოუწოდებენ. 
შიდა ტურიზმი ერთ ადგილას გაშეშდა (რეზონანსი) 

ავტ.: თამუნა მუკბანიანი

სტატიის თანახმად, ქვეყანაში წლიდან წლამდე მატულობს უცხოელი ვიზიტორების რიცხვი, მაგრამ მცირდება შიდა ტურიზმის მაჩვენებელი. მიზეზებს შორის სპეციალისტები, მოსახლეობის გაღარიბებას, ეკონომიკურ პრობლემებსა და ქართულ კურორტებზე არსებულ არაადეკვატურად მაღალ ფასს ასახელებენ.
ახალი თაობა 

ლევან ალაფიშვილი: რვა წელზე მეტი არც ერთი ძალა არ დარჩენილა ხელისუფლებაში (ახალი თაობა) 
ავტ.: ნათია ხურცილავა 

ინტერვიუ ლევან ალაფიშვილთან 

ლევან ალაფიშვილის განცხადებით, მმართველ გუნდში ახალი კოფიგურაციის ჩამოყალიბების პროცესი მიმდინარეობს და საბოლოო კონტურები, სავარაუდოდ, შემოდგომისთვის გამოიკვეთება. ალაფიშვილი ყურადღებას ამახვილებს, რომ ეს პროცესი ჯერ კიდევ გასულ წელს დაიწყო, მაშინ, როცა პარლამენტში, უმრავლესობის შიგნით ორი ფრაქცია შეიქმნა. 
რესპონდენტი  აღნიშნავს, რომ რვა წელზე მეტ ხანს ვერც ერთი ძალა ვერ ახერხებს ხელისუფლებაში დარჩენას და როგორც წესი, ძალაუფლების დაკარგვის შემდეგ პარტიები იშლებიან. მისი აზრით, ახლა „ქართული ოცნების“ წიაღშივე შეიქმნება ალტერნატიული ძალა და 2020 წლის არჩევნებისთვის ახალი სასტარტო პირობები იქნება. 
ლევან ალაფიშვილი ინტერვიუში კახა კალაძის პოლიტიკურ სვლებსაც უსვამს ხაზს. მისი თქმით, კალაძე ერთ-ერთი ყველაზე გავლენიანი პოლიტიკოსია, რომელსაც ლეგიტიმაციაც აქვს და სწორი სტრატეგიაც, რის გამოც, ის გუნდში ანგარიშგასაწევი ფიგურაა. ალაფიშვილი ფიქრობს, რომ საპრეზიდენტო კანდიდატის დასახელების დროს კალაძის აზრი გათვალისწინებული იქნება, „2020 წლის არჩევნებიც მისი ხაზით იქნება, საბოლოოდ კი პრემიერის პოზიციაზე გადაინაცვლებს“. 
ლევან ალაფიშვილის განცხადებით, კახა კალაძის მნიშვნელოვანი პლუსი განსხვავებული აზრის მქონე პირებთან დიალოგია. – „2020 წლამდე კი მგონია, რომ პოლიტიკურ პროცესებს კახა კალაძე და მისი გუნდი წარმართავენ, რადგან მას ყველაზე დიდი პერსონალური ლეგიტიმაცია აქვს, ხალხის პირდაპირი მანდატი უდევს ჯიბეში. ასეთი ლეგიტიმაცია, რომელიც გაზომვადია, არავის აქვს, არც ბიძინა ივანიშვილს. ერთი აქვს მარგველაშვილს, რომელსაც პრეზიდენტობის ვადა ეწურება და მეორეა დედაქალაქის მერი, კალაძე, რომელიც არც თუ დიდი ხანია, რაც არჩეულია. მმართველ გუნდში, უნდა ვინმეს ეს თუ არ უნდა, ეს ასეა და ამ რეალობას ისინი ანგარიშს გაუწევენ. ასევე, ნუ დაგვავიწყდება, რომ ნებისმიერი ასეთი მაღალი ლეგიტიმაციის მქონე პირი ქვეყნის გარეთაც არის მხარდაჭერილი“, - აცხადებს ალაფიშვილი. 
„პარლამენტში უცხო ქვეყნების აგენტები არიან“  - ზაალ კასრელიშვილი: რუსეთ-თურქეთის შეთანხმება საქართველოს საფრთხეს უქმნის (ახალი თაობა) 
ავტ.: შორენა მარსაგიშვილი 

ინტერვიუ ზაალ კასრელიშვილთან 

ზაალ კასრელიშვილის ინფორმაციით, რუსეთი და თურქეთი ერთმანეთთან სამხედრო სფეროში აქტიურად თანამშრომლობენ. მისი მტკიცებით, ცოტა ხნის წინ გაფორმდა ხელშეკრულება, რომლის თანახმადაც, რუსეთი თურქეთს „ს-400 ტრიუმფს“ მიჰყიდის. კასრელიშვილის განცხადებით, ასევე მიმდინარეობს ფარული მოლაპარაკებები და რუსეთი თურქეთს ბირთვული იარაღის შექმნაში ეხმარება. რესპონდენტი ამბობს, რომ ეს პროცესები კავკასიის რეგიონზე ნეგატიურად აისახება და აუცილებელია საქართველოს ხელისუფლებამ სწორი პოლიტიკა აწარმოოს. 
ზაალ კასრელიშვილი ქვეყანაში მიმდინარე შიდა პოლიტიკურ პროცესებსაც მიმოიხილავს. მისი თქმით, სუს-მა კარგად ჩამოყალიბებული, გამართული სახელმწიფო უსაფრთხოების კონცეფცია მიიღო, ნათლად გამოკვეთა საფრთხეები და სამოქმედო გეგმაც, თუმცა, ახლა მთავარია დოკუმენტს მხარდაჭერა პარლამენტმა გამოუცხადოს, რათა დადასტურდეს, რომ ქვეყანაში საფრთხეებთან ბრძოლის პოლიტიკური ნება არსებობს. 
კითხვაზე, დაუჭერს თუ არა მხარს საკანონმდებლო ორგანო სუს-ის მომზადებულ კონცეფციას, კასრელიშვილი პასუხობს, რომ რთული სათქმელია, რადგან პარლამენტში არაერთი ქვეყნის აგენტია თავმოყრილი და ეს არის ორგანო, რომელმაც  წლების განმავლობაში უარი თქვა ლუსტრაციის კანონის მიღებაზე. 
ირაკლი კობახიძე: გედევან ფოფხაძემ მძიმე შეურაცხყოფა მოგვაყენა - გიგა ბოკერია: „ოცნებაში“ დაპირისპირება კიდევ უფრო გამწვავდება  (ახალი თაობა) 
ავტ.: შორენა მარსაგიშვილი 
„ახალი თაობა“ წერს, რომ გედევან ფოფხაძის გადაწყვეტილების შესახებ მმართველ გუნდში კრიტიკული კომენტარების კეთებას ერიდებოდნენ, თუმცა, გუშინ ირაკლი კობახიძემ „პირველი ქვა ესროლა განდგომილს“. 
მედიასთან საუბრისას პარლამენტის თავმჯდომარემ ყურადღება გაამახვილა იმ ფაქტზე, რომ საპარლამენტო უმრავლესობას მყარად აქვს ურთიერთობები ჩამოყალიბებული და მცირე ინციდენტები პრობლემებს ვერ შექმნის. მისი თქმით, არის 3-4 დეპუტატი, რომელმაც შეცდომა დაუშვა საჯარო განცხადებების გაკეთებისას, თუმცა, ეს პრობლემა მარტივად მოგვარებადია. 
კითხვაზე, იგულისხმება თუ არა ამ დეპუტატებს შორის ნუკრი ქანთარია, კობახიძე პასუხობს, რომ მათ შორის საუბარია ქანთარიაზეც. 

სტატიაში ხაზგასმულია, რომ ნუკრი ქანთარიამ „ინტერპრესნიუსთან“ საუბრისას განაცხადა, თუ პროცესები ასე გაგრძელდა, გედევან ფოფხაძის მსგავსი გადაწყვეტილების მიღება არ არის გამორიცხულიო. 
გამოცემა აქვე ყურდღებას ამახვილებს, რომ პარლამენტის თავმჯდომარე გედევან ფოფხაძის ქმედებას მძიმე შეურაცხყოფად აფასებს და დეპუტატის მხრიდან რელიგიური თემით სპეკულირების ფაქტს სამწუხაროს უწოდებს.  
ამ განცხადებას გედევან ფოფხაძეც გამოეხმაურა, რომლის თქმითაც, პრობლემა გაცილებით სერიოზულია და ყველაფრის მისთვის გადაბრალებით ვითარება არ გამოსწორდება. 

„ქართულ ოცნებაში“ მიმდინარე პროცესებს გიგა ბოკერიაც გამოეხმაურა, რომლის თქმითაც, სახელისუფლებო გუნდში პოლიტიკური კრიზისი მოულოდნელი არ ყოფილა, რადგან პარტიას საერთო მრწამსი არ გააჩნია. ბოკერია დარწმუნებულია, რომ პოლიტიკური კრიზისი კიდევ უფრო გამწვავდება. 
„ევროპული საქართველოს“ ლიდერი ფიქრობს, რომ ოპოზიციამ „ქართული ოცნების“ კრიზისზე კი არ უნდა გაამახვილოს ყურადღება, არამედ ხალხის მობილიზებაზე, რათა ხელისუფლება არჩევნების გზით შეიცვალოს.  

„ვაშინგტონ პოსტი“: ევროპაში ბრექსიტზე საშიში მოვლენები მწიფდება (ახალი თაობა) 
ავტ.: მარიამ მჭედლიშვილი 

ამერიკული გამოცემა „ვაშინგტონ პოსტი“ ევროპაში ბოლო დროს განვითარებულ მოვლენებს ეხმაურება და წერს, რომ უნგრეთის საპარლამენტო არჩევნებში ვიქტორ ორბანის პარტიის გამარჯვება შეშფოთებას იწვევს დასავლეთის გარკვეულ წრეებში. გამოცემის ცნობით, ვიქტორ ორბანი ევროკავშირისა და ლიბერალიზმის მიმართ ნეგატიური, ხოლო რუსეთის მიმართ პოზიტიური დამოკიდებულებებით გამოირჩევა, რაც შემაშფოთებელია. 
სტატიის თანახმად, ვიქტორ ორბანის დაუმორჩილებლობა ევროპისათვის ბრექსიტზე მნიშვნელოვანი საფრთხეა, რადგან უნგრეთის პრემიერ-მინისტრს არა ევროკავშირიდან გასვლა, არამედ მისი შეცვლა უნდა და მან ჩეხეთში, პოლონეთსა და ავსტრიაში მიმბაძველებიც გაიჩინა. „ვაშინგტონ პოსტი“ ყურადღებას ამახვილებს, რომ ორბანი ნაციონალისტური იდეებით გამოირჩევა და მისთვის ჩინეთისა და რუსეთის მოდელებია სანიმუშო. 
საქართველოს პატრიარქის სააღდგომო ეპისტოლე (ახალი თაობა) 

გამოცემა მკითხველს პატრიარქის სააღდგომო ეპისტოლეს აცნობს. 

